
1. Ընթացիկ իրավիճակը և իրավական ակտի ընդունման անհրաժեշտությունը

«Կազմակերպություններին և ֆիզիկական անձանց հարկային հաշվառման վերցնելու և հարկային հաշվառումից հանելու մասին» ՀՀ օրենքում փոփոխություն կատարելու մասին» ՀՀ օրենքի ընդունումը նախատեսվել է 10.01.2013թ. N 70-Ն որոշմամբ հաստատված «ՀՀ կառավարության 2013թ. գործունեության միջոցառումների ծրագրով» (հավելված N1-ի կետ 121): 

 «Կազմակերպություններին և ֆիզիկական անձանց հարկային հաշվառման վերցնելու և հարկային հաշվառումից հանելու մասին» ՀՀ օրենքն ընդունվել է 11.10.2007թ.-ին: 2011թ.-ին` տնտեսվարող սուբյեկտների պետական գրանցման և հարկային մարմնում հաշվառման գործընթացներում «մեկ պատուհանի» ներդրման կապակցությամբ օրենքում կատարվել են փոփոխություններ, որոնց արդյունքում գործող օրենքը կորցրել է շարադրանքի հաջորդականությունը և առարկայի կարգավորման համապարփակությունը, ինչպես նաև չի համապատասխանում «Իրավական ակտերի մասին» ՀՀ օրենքով սահմանված օրենսդրական տեխնիկայի կանոններին: Օրինակ` գործող օրենքի 7-րդ հոդվածում «Հարկային մարմնում հաշվառման կանգնելը» վերնագրի տակ մնացել են հաշվառման փոփոխությանը վերաբերվող մասերը` մինչդեռ հաշվառման կանգնելու մասին հիմնական հարաբերությունները շարադրված են «Հարկ վճարողի հաշվառման համարները» վերնագրով 6-րդ հոդվածի 1-ին մասում: Կամ 4-րդ հոդվածում տրվում են սահմանումներ մի շարք հասկացությունների համար (օրինակ` «ՀՀ ռեզիդենտ կազմակերպություն», ՀՀ ոչ ռեզիդենտ կազմակերպություն, «ՀՀ ռեզիդենտ ֆիզիկական անձ» և այլն), որոնք գործող օրենքի հետագա տեքստում չեն կիրառվում:
Հարկ վճարողների հաշվառման գործընթացների ավտոմատացման ուղղությամբ վերջին տարիներին ՀՀ ԿԱ ՊԵԿ կողմից կատարված աշխատանքները չեն արտացոլված գործող օրենքում (կարգավորված են այլ իրավական ակտերով) և օրենքն ընդհանրապես չի նախատեսում (կարգավորում) հարկ վճարողների համար էլեկտրոնային եղանակով հարկային մարմիններում հաշվառման կանգնելու, հաշվառման հարկային մարմինը փոփոխելու և հաշվառումից հանելու հնարավորությունը: Մինչդեռ վերջինս գտնվում է համապատասխան բնագավառի բարեփոխման առաջնահերթությունների շարքում և հանդիսանում է հարկ վճարողների հաշվառման գործընթացների հետագա դյուրինացման և արդյունավետության բարձրացման հիմնական ուղին: Այդ պատճառով օրինագծի  նպատակն նաև ապահովել օրենսդրական հիմքեր հարկային մարմիններում հաշվառման կանգնող տնտեսվարող սուբյեկտների (անհատ ձեռնարկատեր չհանդիսացող ֆիզիակական անձինք, նոտարներ և այլն) մասով գործընթացների ավտոմատացման, հաշվառման կանգնելու էլեկտրոնային եղանակի ներդրման և էլեկտրոնային փաստաթղթերի կիրառման համար: Այս առումով, գործող օրենքը զգալիորեն զիջում է իր հետ գործառնորեն կապակցված «Իրավաբանական անձնաց պետական գրանցման, իրավաբանական անձանց առանձնացված ստորաբաժանումների, հիմնարկների և անհատ ձեռնարկատերերի պետական հաշվառման մասին» ՀՀ օրենքից և վերջինիս հետ ներդաշնակեցման կարիք ունի, այդ թվում` տերմինաբանության մասով: 

Նախագծով օրենքում ներառվում են նաև հարկ վճարողների հաշվառմանն անմիջապես վերաբերվող և տնտեսվարող սուբյեկտների համար պարտականություններ և իրավասություններ սահմանաող մի շարք գործող դրույթներ, որոնք ներկայումս սահմանված են և գործում են ՀՀ կառավարության որոշումներով: Օրինակ` հաշվառման կանգնելու ժամանակ նոտարների կողմից հարկային մարմիններին ներկայացվող փաստաթղթերի և տվյալների մասով: Միաժամանակ` նախագծով վերացվում է գործով օրենքով նախատեսված հարկ վճարողի պարտականությունը` հաշվառման կանգնելու ժամանակ ներկայացված տվյալների փոփոխության մասին տեղեկությունը հարկային մարմիններին մինչև հաջորդող ամսվա 20-ը հաղորդելու վերաբերյալ: Վերջինս իրականացվել է` հաշվի առնելով, որ նույն տեղեկատվությունը հարկային մարմինները կարող են ինքնաբերաբար ստանալ համապատասխան պետական մարմիններից: 

2. Առաջարկվող կարգավորման բնույթը

Օրինագծի կարգավորման առարկան է հարկային մարմիններում հարկ վճարողների հաշվառման կանգնելու, հաշվառման մարմինը փոփոխելու և հաշվառումից հանելու գործընթացների կարգավորման համապարփակության ապահովումը, հետագա ավտոմատացման համար օրենսդրական հիմքերի ձևավորումը: Մասնավորապես նախագծով առաջարկվում է.

ա) պարզեցնել օրենքի կարգավորման առարկայի և կազմակերպությունների ու ֆիզիկական անձանց հարկային հաշվառման մասին օրենսդրության սահմանումները.
բ) հստակեցնել և միասնականացնել օրենքում օգտագործվող հիմնական հասկացությունների սահմանումները, օպտիմալացնել դրանց կազմը` հանելով այն հասկացությունները, որոնք չեն կիրառվում օրենքի հետագա տեքստում և ավելացնելով նորերը` էլեկտրոնային փաստաթղթեր ու տեղեկատվական համակարգեր օգտագործելու և հարկ վճարողին հաշվառումից հանելու գործընթացների մասով.
գ) հստակեցնել անհատ ձեռնարկատեր չհանդիսացող ֆիզիկական անձանց  (այդ թվում` նոտարների և արտոնագրային վճարներ վճարողների), ՀՀ-ում հավատարմագրված դիվանագիտական ներկայացուցչությունների ու հյուպատոuական հիմնարկների հարկային մարմնում հաշվառման հարցերը, հաշվառման կանգնելու և հաշվառումից հանելու ժամանակ ներկայացվող փաստաթղթերը և տվյալները.
դ) կարգավորել փաստաթղթերը հարկային մարմին ներկայացնելու հարցերը, այդ թվում` նախատեսելով էլեկտրոնային փաստաթղթերի կիրառման ներկայացնելու հնարավորություն և դրանց դրանց նկատմամբ ներկայացվող պահանջները.
ե) վերացնել հարկ վճարողի պարտականությունը` հաշվառման ժամանակ պահանջվող տվյալների փոփոխության դեպքում մինչև հաջորդող ամսվա 20-ը այդ մասին գրավոր տեղյակ պահելու իրենց սպասարկող հարկային մարմնին.
զ) ներդրել և կարգավորել հարկային մարմնում հաշվառման կանգնելու էլեկտրոնային եղանակը.
է) կարգավորել իրավասու պետական մարմինների միջև` հաշվառման կանգնող և հաշվառումից հանվող կազմակերպությունների և անհատ ձեռնարկատերերի մասին տեղեկությունների տրամադրման հարցերը և հստակեցնել տեղեկությունների կազմը.
ը) կարգավորել ՀՀ կազմակերպությունների առանձնացված ստորաբաժանումներին հարկային մարմնում  հաշվառման հիմնախնդիրը:
3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը

Նախագիծը մշակվել է ՀՀ ԿԱ պետական եկամուտների կոմիտեի կողմից և ներկայացվել է ՀՀ կառավարության կողմից սահմանված գործադիր իշխանության հանրապետական իրավասու մարմիններին` բնապահպանական, սոցիալական, առողջապահական, տնտեսական, հակակոռուպցիոն, բյուջետային բնագավառներում պարտադիր կարգավորման ազդեցությունը գնահատելու նպատակով: Հանրային քննարկման նպատակով օրենքի նախագիծը սահմանաված կարգով հրապարակվել է ՀՀ ԿԱ ՊԵԿ պաշտոնական վեբկայքում:
Բոլոր ներկայացված առաջարկություններն ամփոփովել են (ամփոփոգիրը կցվում է):

4. Ակնկալվող արդյունքը

Ակնկալվում է, որ օրինագծի ընդունման արդյունքում «Կազմակերպություններին և ֆիզիկական անձանց հարկային հաշվառման վերցնելու և հարկային հաշվառումից հանելու մասին» ՀՀ օրենքը կվերածվի համապատասխան բնագավառի հարաբերությունները կարգավորող համապարփակ իրավական ակտի, հարկային մարմինները կստանան օրենսդրական հիմքեր` հարկ վճարողների հաշվառման կանգնելու էլեկտրոնային եղանակի ներդրման, ինչպես նաև հարկ վճարողների հաշվառման գործընթացներում էլեկտրոնային եղանակի և տեղեկատվության առցանց փոխանակման կիրառության հետագա ընդլայնման  համար:

